
VENDIM
Nr. 450, datë 30.6.2021

PËR MIRATIMIN E LISTËS SË MATERIALEVE DHE TË PAJISJEVE SPORTIVE,
QË PËRJASHTOHEN NGA DETYRIMET DOGANORE DHE TATIMI MBI
VLERËN E SHTUAR, SI DHE PROCEDURAT E PËRJASHTIMIT TË TYRE
Në mbështetje të nenit 100 të Kushtetutës dhe të pikës 6, të nenit 7, të ligjit nr. 79/2017, “Për

sportin”, të ndryshuar, me propozimin e ministrit të Arsimit, Sportit dhe Rinisë, Këshilli i
Ministrave

VENDOSI:
1. Miratimin e listës së materialeve dhe të pajisjeve sportive, që jepen si ndihmë apo

sponsorizohen nga institucionet ndërkombëtare apo çdo formë tjetër sponsorizimi, në kuadër të
bashkëpunimit, nxitjes së sportit dhe rritjes së nivelit të sportit në rang ndërkombëtar, të cilat
përjashtohen nga detyrimet doganore dhe tatimi mbi vlerën e shtuar, sipas shtojcës që i
bashkëlidhet këtij vendimi.

2. Organizatat sportive shqiptare paraqesin në ministrinë përgjegjëse për sportin kërkesën për
përjashtim nga detyrimet doganore dhe tatimi mbi vlerën e shtuar të materialeve dhe të pajisjeve
të listuara në shtojcën bashkëlidhur këtij vendimi, përpara importimit të tyre, të shoqëruara me
dokumentacionin, si më poshtë vijon:

a) Kopjen e marrëveshjes së bashkëpunimit ndërmjet organizatës sportive shqiptare dhe
institucionit ndërkombëtar dhe kopjen e projektit të bashkëpunimit, nëse ka një të tillë;

b) Aktin zyrtar të institucionit ndërkombëtar për dhënien e ndihmës apo sponsorizimit për
materialet dhe pajisjet sportive që përjashtohen, sipas shtojcës, për organizatën sportive
shqiptare;

c) Listën e hollësishme të materialeve dhe të pajisjeve sportive, të shoqëruar me vlerën e tyre
tregtare apo me faturën tregtare;

ç) Vendimin e organizatës sportive për shpërndarjen e materialeve dhe të pajisjeve sportive,
sipas destinacionit e sasive përkatëse.

3. Ministria përgjegjëse për sportin vlerëson kërkesën dhe dokumentacionin shoqërues, të
parashikuar në pikën 2, të këtij vendimi. Kur përmbushen parashikimet sipas këtij vendimi,
ministria përgjegjëse për sportin i paraqet Drejtorisë së Përgjithshme të Doganave, përpara
importimit të materialeve dhe të pajisjeve sportive, kërkesën për përjashtim nga detyrimet
doganore e tatimi mbi vlerën e shtuar.

4. Organizatat sportive shqiptare, që kanë paraqitur kërkesën për përjashtim nga detyrimet
doganore dhe tatimi mbi vlerën e shtuar të materialeve dhe të pajisjeve sportive të listuara në
shtojcën bashkëlidhur këtij vendimi, të kryejnë procedurat ligjore për tërheqjen e tyre në doganë
dhe transportimin deri në mbërritjen në destinacionin final, sipas dokumentacionit të dorëzuar
prej tyre, në ministrinë përgjegjëse për sportin.

5. Në rast të konstatimit të mospërdorimit të materialeve dhe të pajisjeve sportive, sipas
qëllimit për të cilin janë importuar nga organizatat sportive shqiptare, ministria përgjegjëse për
sportin informon Drejtorinë e Përgjithshme të Doganave.

6. Vendimi nr. 306, datë 24.5.2006, i Këshillit të Ministrave, “Për miratimin e listës së
materialeve dhe të pajisjeve sportive, që do të përjashtohen nga detyrimet doganore dhe tatimi
mbi vlerën e shtuar”, të ndryshuar, shfuqizohet.

7. Ngarkohen Ministria e Arsimit, Sportit dhe Rinisë, Drejtoria e Përgjithshme e Doganave
dhe organizatat sportive shqiptare për zbatimin e këtij vendimi.

Ky vendim hyn në fuqi pas botimit në Fletoren Zyrtare.
ZËVENDËSKRYEMINISTËR

Erion Braçe

